በመጨረሻ ዘመን የእግዚአብሔር ህግ እንደዋዛ በተቆጠረበትና ታላቁ ተጋድሎ ወደ ፍፃሜ በተቃረበበት በአሁኑ ወቅት እግዚአብሔር የእርሱን እውነት ከፍ የሚያደረጉ ቅሬታዎችን በቃሉ አማካኝነት እየጠራ ይገኛል። በአሁኑ ዘመን እየተከሰተ ያለው ክስተት እኳን ሳይቀር  የክርስቶስን ዳግም ምጻት በደጅ መሆኑን ይነግሩናል። ደቀ- መዛሙርትም የክርስቶስ ዳግም መምጫና ስለ አለም ፍፃሜ ሲጠይቁት እንዲህ ብሎ መለሰ “ማንም እንዳያስታችሁ ተጠንቀቁ።” ማቴ 24፡4። በመጨረሻ ዘመን ላይ የሐሰት ትምህርት እንደሚበዛና በዚህም ትምህርት እንዳይወሰዱ ክርስቶስ አስጠነቀቃቸው። ቀጥሎም እንዲህ አላቸው “እንግዲህ በነቢዩ በዳንኤል የተባለውን የጥፋትን ርኩሰት በተቀደሰችው ስፍራ ቆሞ ስታዩ፥ አንባቢው ያስተውል” ማቴ 24፡ 15። ከዚህ ክፍል የምንረዳው ነገር በመጨረሻ ዘመን ላይ ያለ ህዝብ ሁሉ በዳንኤል መጽሐፍ ላይ የተፃፈውን ማጥናት፣ ማስተዋልና ለሌሎች ማካፈል አለበት። እግዚአብሔር በኢሳ 46፡ 9-10 ላይ እንዲህ ይላል “የጥንቱን፣ የቀደመውንም አስታውሱ፤ እኔ አምላክ ነኝ ከእኔ በቀር ሌላ የለም፤ እኔ አምላክ ነኝ እንደ እኔ ያለ የለም የመጨረሻውን ከመጀመሪያው፣ ገና የሚመጣውንም ከጥንቱ ተናግሬአለሁ ‘ዐላማዬ የጸና ነው፤ ደስ የሚያሰኘኝንም ሁሉ አደርጋለው’ እላለሁ።” 
እግዚአብሔር አልፋ እና ኦሜጋ ነው። የመጀመሪያ እና የመጨረሻ ነው። በዘመናችን እየተደረገ ያለውን ክስተት ሁሉ በቃሉ አማካኝነት ገልጿል በተለይ በዳንኤልና በራዕይ መጽሐፍ ውስጥ በተቃራኒው ግን ብዙ ሰዎች በዳንኤልና በራዕይ መጻፍ ላይ የተፃፉት ትንቢቶች ለመረዳት አዳጋች እንደሆነ ያስባሉ። ነገር ግን ክርስቶስ ለደቀመዛሙርት የተናገረው ነገር የነቢዩ ዳንኤል መጽሐፍ የሚያነብ ሰው ያስተውል የሚል ነበረ። ታድያ እኛም ክርስቶስ ባዘዘን መሰረት በዳንኤልና በራዕይ መጽሐፍ የተጻፉትን ትንቢቶች አብረን እናጠናለን።

የይሁዳ ንጉሥ ኢዮአቄም በነገሠ በሦስተኛው ዓመት የባቢሎን ንጉሥ ናቡከደነፆር ወደ ኢየሩሳሌም መጥቶ ከበባት። ጌታም የይሁዳን ንጉሥ ኢዮአቄምን ከእግዚአብሔርም ቤት ዕቃ ከፍሎ በእጁ አሳልፎ ሰጠው እርሱም ወደ ሰናዖር ምድር ወደ አምላኩ ቤት ወሰደው፥ ዕቃውንም ወደ አምላኩ ግምጃ ቤት አገባው። ንጉሡም ነውር የሌለባቸውንና መልከ መልካሞቹን፥ በጥበብ ሁሉ የሚያስተውሉትን እውቀትም የሞላባቸውን ብልሃተኞችና አስተዋዮች የሆኑትን፥ በንጉሡም ቤት መቆም የሚችሉትን ብላቴኖች ከእስራኤል ልጆች ከነገሥታቱና ከመሳፍንቱ ዘር ያመጣ ዘንድ የከለዳውያንንም ትምህርትና ቋንቋ ያስተምሩአቸው ዘንድ ለጃንደረቦች አለቃ ለአስፋኔዝ ነገረ። ንጉሡም ሦስት ዓመት ያሳድጉአቸው ዘንድ፥ ከዚያም በኋላ በንጉሡ ፊት ይቆሙ ዘንድ ከንጉሡ መብል ከሚጠጣውም ጠጅ በየዕለቱ ድርጎአቸውን አዘዘላቸው።  በእነዚህም መካከል ከይሁዳ ልጆች ዳንኤልና አናንያ ሚሳኤልና አዛርያ ነበሩ። (ዳንኤል 1፡1-6)
ባቢሎን ከምትታወቅባቸው ነገሮች  አንዱ በጣኦት አምልኮ ነው። ስለዚህ በጦርነት ጊዜ የሚማርኩትን ነገሮች በሙሉ አምጥተው ጌታቸው (የጣኦቱ ምስል) ያለበት ቦታ ያከማቻሉ። ባቢሎን የሚለው ቃል “ባብ- ኢሉ” ከሚል ቃል የመጣ ሲሆን ባብ ማለት መግቢያ ማለት ሲሆን ኢሉ ማለት ደግሞ አማልክት ማለት ነው። ስለዚህ ባብ ኢሉ ማለት የአማልክት መግቢያ ማለት ነው። በመጽሐፍ ቅዱሳችን ክርስቶስ እንዲህ ብሎ ተናግሯል “እኔ መንገድና እውነት ሕይወትም ነኝ፤ በእኔ በቀር ወደ አብ የሚመጣ የለም።” ዮሐ 14፡6 ስለዚህ ይህ አካል (ባቢሎን) ወደ እግዚአብሔር የሚያደርስ ሌላው መንገድ ነው ማለት ነው። 
[image: C:\Users\1234\Desktop\pac of picture\pppas0047.jpg]በዳንኤል መጽሐፍ ምዕራፍ ሁለት ላይ የምናነበው ስለ ንጉስ ናብከደነፆር ህልም ነው። ታሪኩ የሚጀምረው ከቁጥር አንድ ጀምሮ ሲሆን እንዲህ ይላል 

ናቡከደነፆርም በነገሠ በሁለተኛው ዓመት ናቡከደነፆር ሕልም አለመ መንፈሱም ታወከ፥ እንቅልፉም ከእርሱ ራቀ። ለንጉሡም ሕልሙን እንዲነግሩት ንጉሡ የሕልም ተርጓሚዎቹንና አስማተኞቹን መተተኞቹንና ከለዳውያኑንም ይጠሩ ዘንድ አዘዘ እነርሱም ገብተው በንጉሡ ፊት ቆሙ።
ንጉሡም። ሕልም አልሜአለሁ፥ ሕልሙንም ለማወቅ መንፈሴ ታውኮአል አላቸው። ዳንኤል 2፡1



አንዳንድ ሰዎች ዳንኤል ምዕራፍ 1 ላይ ያለውን ታሪክ ካነበቡ በኋላ ዳንኤልና ጓደኞቹ ሶስት አመት በንጉሱ ከሰለጠኑ በኋላ ወደ ስራ እንደሚሰማሩ ይናገራል ነገር ግን በምዕራፍ ሁለት ላይ ንጉሱ በነገሰ በሁለተኛ አመት ይላል በሁለተኛ አመት ደግሞ እነዳንኤል ትምህርት ላይ ናቸው ታድያ እንዴት ትምህርታቸውን ሳይጨርሱ ህልሙን ሊተረጉሙ ቻሉ? ብለው ይጠይቃሉ። ነገር ግን በባቢሎዊያን የዘመን አቆጣጠር መሰረት የንጉሱ የመጀመሪያ አመት “የንግስና አመት” ወይም “Year of Ascension” በመባል ስለሚታወቅ የመጀመሪያው አመት አይቆጠርም ስለዚህ ንጉሱ በነገስ በሁለተኛ አመት ማለት የንግስና አመቱን ጨምሮ ሶስተኛ አመት ማለት ነው። በሶስተኛ አመት ደግሞ ዳንኤልና ጓደኞቹ ትምህርት የሚጨርሱበት ወቅት ነው ስለዚህ መጽሐፍ ቅዱስ ትክክል ነው።
ወደ ታሪኩ ስንመለስ “ንጉሡም መለሰ ከለዳውያኑንም። ነገሩ ከእኔ ዘንድ ርቆአል ሕልሙንና ፍቺውን ባታስታውቁኝ፥ ትቆረጣላችሁ ቤቶቻችሁም የጕድፍ መጣያ ይደረጋሉ።” ዳንኤል 2፡5 በባቢሎን ከላዳዊያን የሚባሉ በጣም ምሁር የሆኑ ሰዎች ናቸው። ከለዳውያኑም በንጉሡ ፊት መልሰው። የንጉሡን ነገር ያሳይ ዘንድ የሚችል ሰው በምድር ላይ የለም ከነገሥታትም ታላቅና ኃይለኛ የሆነ እንደዚህ ያለ ነገር የሕልም ተርጓሚንና አስማተኛን ከለዳዊንም አልጠየቀም። ንጉሡም የሚጠይቀው ነገር የቸገረ ነው መኖሪያቸው ከሰው ጋር ካልሆነ ከአማልክት በቀር በንጉሡ ፊት የሚያሳየው ማንም የለም አሉ። ስለዚህም ንጉሡ ተበሳጨ እጅግም ተቈጣ፥ የባቢሎንንም ጠቢባን ሁሉ ያጠፉ ዘንድ አዘዘ። ዳንኤል 2፡ 10-12 በባቢሎን ጊዜ የንጉስ ትዕዛዝ አይቀለበስም። ስለዚህ የባቢሎን ጠቢባን እንዲገደሉ አዋጅ ወጣ። በዚህ አዋጅ መሰረት ዳንኤልና ጓደኞቹም እንዲገደሉ ትዕዛዝ ወጣባቸው። “የጠቢባኑ ህልሙን አለመፍታት በዘመናችን ያሉትን የእግዚአብሔርን ትምህርት የናቁና ትንቢት ያልገባቸው ጠቢባንን ያመለክታል (ምሳሌ ነው)።” Fundamentals of Christian Education (p 412.1)
የዚያን ጊዜም ዳንኤል ወደ ቤቱ ሄደ። ዳንኤልም ባልንጀሮቹም ከቀሩት ከባቢሎን ጠቢባን ጋር እንዳይሞቱ ስለዚህ ምሥጢር ምሕረትን ከሰማይ አምላክ ይለምኑ ዘንድ ነገሩን ለባልንጀሮቹ ለአናንያና ለሚሳኤል ለአዛርያ አስታወቃቸው። ዳንኤል 2፡17,18
እዚህ ላይ የምንማረው አንድ ትልቅ ትምህርት አለ። እሱም የፀሎት አስፈላጊነት ነው። ዳንኤል የንጉሱን ህልም መተርጎም የቻለው ሁሉን ቻይ ለሆነው አመላክ በመፀለይ ነበረ። አስታውሱ የባቢሎንያዊያን አምላክ እና ዳንኤል የሚያመልከው አምላክ አንድ አይደለም። ስለዚህ እግዚአብሔር ማንነቱን በዳንኤል አማካኝነት ገለጠለት።
ዳንኤልም ተናገረ እንዲህም አለ፦ ጥበብና ኃይል ለእርሱ ነውና የእግዚአብሔር ስም ከዘላለም እስከ ዘላለም ይባረክ ጊዜያትንና ዘመናትን ይለውጣል ነገሥታትን ያፈልሳል፥ ነገሥታትንም ያስነሣል ጥበብን ለጠቢባን እውቀትንም ለአስተዋዮች ይሰጣል። ዳንኤል 2፡20-21
ከዚህም በኋላ ዳንኤል ንጉሡ የባቢሎንን ጠቢባን ያጠፋ ዘንድ ወዳዘዘው ወደ አርዮክ ገባ በገባም ጊዜ። የባቢሎንን ጠቢባን አታጥፋ ወደ ንጉሡ አስገባኝ፥ እኔም ፍቺውን ለንጉሡ አሳያለሁ አለው። ዳንኤል 2፡24
ንጉሡም መለሰ ብልጣሶርም የሚባለውን ዳንኤልን፦ ያየሁትን ሕልምና ፍቺውን ታስታውቀኝ ዘንድ ትችላለህን? አለው። ዳንኤልም በንጉሡ ፊት መልሶ እንዲህ አለ፦ ንጉሡ የጠየቀውን ምሥጢር ጠቢባንና አስማተኞች የሕልም ተርጓሚዎችና ቃላተኞች ለንጉሡ ያሳዩ ዘንድ አይችሉም ነገር ግን ምሥጢር የሚገልጥ አምላክ በሰማይ ውስጥ አለ፥ እርሱም በኋለኛው ዘመን የሚሆነውን ለንጉሡ ለናቡከደነፆር አስታውቆታል። በአልጋህ ላይ የሆነው ሕልምና የራስህ ራእይ ይህ ነው። ዳንኤል 2፡26-28 ዳንኤል ንጉሱ ያየውን ህልም ከነፊቺው አስታወቀው። 
አንተ፥ ንጉሥ ሆይ፥ ከአንተ በኋላ የሚሆነው ምን እንደ ሆነ በአልጋህ ላይ ታስብ ነበር ምሥጢርንም የሚገልጠው የሚሆነውን ነገር አስታውቆሃል።ዳንኤል 2፡29
ንጉሱም የተመለከተው ምስል ይህን ይመስል ነበረ።

[image: daniel.jpg]

አንተ፥ ንጉሥ ሆይ፥ ታላቅ ምስል አየህ ይህም ምስል ታላቅና ብልጭልጭታው የበዛ ነበረ፥ በፊትህም ቆሞ ነበር መልኩም ግሩም ነበረ። የዚህም ምስል ራስ ጥሩ ወርቅ፥ ደረቱና ክንዶቹም ብር፥ ሆዱና ወገቡም ናስ፥ ጭኖቹም ብረት፥ እግሮቹም እኩሉ ብረት እኩሉም ሸክላ ነበረ። ዳን 2፡32-33
ይህን በመመልከት ላይ ሳለው አንድ ድንጋይ የሰው እጅ ሳይነካው ተፈንቅሎ ወረደ ከብረትና ከሸክላ የተሰሩትን የምስሉን እግሮች መታቸው አደቀቃቸው። ዳንኤ 2፡34
	
ወዲያውኑም ብረቱ፣ ሸክላው፣ ናሱ፣ ብሩና ወርቁ ተሰባበሩ በበጋ ወራት በአውድማ ላይ እንደሚገኝ እብቅም ሆኑ ነፋስም አንዳች ሳያስቀራቸው ጠራረጋቸው ምስሉን የመታው ድንጋይ ግን ትልቅ ተራራ ሆነ ምድርንም ሞላ። ዳንኤ 2፡35



በመግቢያችን እንደተለከትነው የምስሉን እግር ተመታችው ድንጋይ የክርስቶስ መንግስት ነው። ይህም ሁሉ ነገር በክርስቶስ አዲስ ሲሆን ነው “እነሆ፥ አዲስ ሰማይና አዲስ ምድር እፈጥራለሁና የቀደሙትም አይታሰቡም፥ ወደ ልብም አይገቡም። ኢሳ 65፡ 17” ይህንን ሀሳብ በኋላ ላይ እንመለስበታለን።
[image: daniel2 copy.jpg]ዳንኤል ለንጉሱ ህልሙንና ፊቺውን እንዲህ በማለት አብራራለት

አንተ፥ ንጉሥ ሆይ፥ የሰማይ አምላክ መንግሥትንና ኃይልን፥ ብርታትንና ክብርን የሰጠህ የነገሥታት ንጉሥ አንተ ነህ። የሰው ልጆችንና የምድር አራዊትን የሰማይ ወፎችንም በሚቀመጡበት ስፍራ ሁሉ በእጅህ አሳልፎ ሰጥቶሃል፥ ለሁሉም ገዥ አድርጎሃል ስለዚህ የወርቁ ራስ አንተ ነህ። ዳን 2፡37-38

ባቢሎን ግን ልትፈወስ አልቻለችም
	የድሮዋ ባቢሎን
	የአሁኗ ባቢሎን

	ባቢሎንን ለመፈወስ ሞክረን ነበረ     እሷ ግን ልትፈወስ አትችልም ፈርዷ እስከ ሰማይ ስለ ደረስ እስከ ደመናም ድረስ ከፍ ስላለ ትተናት ወደየሀገራችን እንሂድ። ኤር 51፡9
	ከዝሙቷ ንሰሃ እንድትገባ ጊዜ ሰጥቻት ነበረ እርሷ ግን ፈቃደኛ አልሆነችም። ራዕ 2፡22



[image: daniel copy.jpg]የባቢሎን መንግስት አለምን የገዛችው 612 ከክርስቶስ ልደት በፊት እስከ 539 ከክርስቶስ ልደት በፊት ነው። ቀጥሎ የተነሳ መንግስት የሜዶንና የፋርስ መንግስት ነው።




ከአንተም በኋላ ከአንተ የሚያንስ ሌላ መንግሥት ይነሣል ከዚያም በኋላ በምድር ሁሉ ላይ የሚገዛ ሌላ ሦስተኛ የናስ መንግሥት ይነሣል። ዳን 2፡39






ከባቢሎን ቀጥሎ የመጣ መንግስት የሜዶንና የፋርስ መንግስት ነው። ይህ መንግስት ጥምር መንግስት ሲሆን ይህን ለማመልከት መጽሐፍ ቅዱስ የምስሉ ሁለት እጆች እንደ ምሳሌነት ተጠቅሟል። (.. ደረቱና ክንዶቹ ከብር... ዳንኤል 2:32)
[image: daniel3.jpg]የሜዶንና የፋርስ መንግስት ባቢሎንን በ539 ከክርስቶስ ልደት በፊት ከጣለ በኋላ ቂሮስ (Cyrus) የሜዶንና የፋርስ መንግስትን ወታደሮች በመምራት መንግስቱን አቋቋመ ይህ ደግሞ አስቀድሞ በትንቢተ ኢሳያስ 44:28ና 45፡1 ላይ ተነግሯል። በዚህም መሰረት የሜዶንና የፋርስ መንግስት ከ539-331 ከክርስቶስ ልደት በፊት አለምን ገዝቷል።

ከሜዶንና ፋርስ መንግስት ቀጥሎ የሚነሳ መንግስት በናስ የተመሰለ መንግስት ነው። ይህም መንግስት የግሪክ መንግስት ነው። የግሪክ መንግስት አለምን ሲገዛ የነበረው ከ331-168 ከክርስቶስ ልደት በፊት ነው። 


[image: daniel4.jpg]ከግሪክ መንግስት ቀጥሎ የተነሳው መንግስት የሮም መንግስት ሲሆን ይህም የምስሉ እግሮች ብረት መሆናቸው የሚያመለክት ነው። 


አራተኛውም መንግሥት ሁሉን እንደሚቀጠቅጥና እንደሚያደቅቅ ብረት ይበረታል እነዚህንም ሁሉ እንደሚፈጭ ብረት ይቀጠቅጣል ይፈጭማል። ዳን 2፡40



እግሮቹና ጣቶቹም እኩሉ ሸክላ እኩሉም ብረት ሆኖ እንዳየህ፥ እንዲሁ የተከፋፈለ መንግሥት ይሆናል ብረቱም ከሸክላው ጋር ተደባልቆ እንዳየሁ፥ የብረት ብርታት ለእርሱ ይሆናል። የእግሮቹም ጣቶች እኩሉ ብረት እኩሉም ሸክላ እንደ ነበሩ፥ እንዲሁ መንግሥቱ እኩሉ ብርቱ እኩሉ ደካማ ይሆናል።
 ብረቱም ከሸክላው ጋር ተደባልቆ እንዳየህ፥ እንዲሁ ከሰው ዘር ጋር ይደባለቃሉ ነገር ግን ብረት ከሸክላ ጋር እንደማይጣበቅ፥ እንዲሁ እርስ በርሳቸው አይጣበቁም። ዳንኤ 2፡40-43
አስተውሉ የሮም መንግስት ትከፋፈላለች እንጂ አትጠፋም። በመጀመሪያ ሮም በሁለት ቦታ ነው የተከፋፈለችው (Eastern Roman Empire and Western Roman Empire) ይህም በመጽሐፍ ቅዱስ በሁለት እግሮች ተመስሏል አስሩ የእግር ጣቶች 10 ቦታ የተከፋፈለችውን የWestern Roman Empire  ያመለክታል። 
አለማችን መቼም ቢሆን አንድ እንደማትሆን መጽሐፍ ቅዱስ እየተናገረ ዳንኤል 2፡43, ነገር ግን አለምን አንድ ለማድረግ የተነሱ ሰዎች ነበሩ ለምሳሌ
· 
· የንግስት ዲያና እና ንጉስ ፌዴሪክ ጋብቻ
· ቻርለስ 5ኛ
· ናፖሊዮን ቦናፓርቴ
· አዶልፍ ሂትለር
በአለማችን ሰላም ለማስፈን የተለያዩ መንግስታት በጋራ እንዲሁም በተናጠል እየሰሩ ይገኛሉ ለምሳሌ
·  የአውሮፖ ህብረት
· የአፍሪካ ህብረት
· የተባበሩት መንግስታት ድርጅት
· ኢጋድ (የምስራቅ አፍሪካ በየነ መንግስት)
በእነዚያም ነገሥታት ዘመን የሰማይ አምላክ ለዘላለም የማይፈርስ መንግሥት ያስነሣል ለሌላ ሕዝብም የማይሰጥ መንግሥት ይሆናል እነዚያንም መንግሥታት ሁሉ ትፈጫቸዋለች ታጠፋቸውማለች፥ ለዘላለምም ትቆማለች። ድንጋዩም እጅ ሳይነካው ከተራራ ተፈንቅሎ ብረቱንና ናሱን ሸክላውንና ብሩን ወርቁንም ሲፈጨው እንዳየህ፥ እንዲሁ ከዚህ በኋላ የሚሆነውን ታላቁ አምላክ ለንጉሡ አስታውቆታል ሕልሙም እውነተኛ ፍቺውም የታመነ ነው። ዳን 2፡44-45
አሁን አንድ አስፈላጊ የሆነ ጥያቄ የሚሆነው ለምንድነው ድንጋዩ የምስሉን እግር ሲመታ ምስሉ ልክ እንደ እብቅ ሆኖ የጠፋው? የሚለውን ነው። ምክንያቱም የባቢሎን መንግስት አልፏል ቀጥሎም የሜዶንና የፋርስ መንግስት አልፏል ከዚያም የግሪክ ታዲያ እንዴት ሁለቴ ይጠፋሉ?  አስተውሉ ከባቢሎን ቀጥሎ የመጣው መንግስት የሜዶንና የፋርስ መንግስት ነው። ይህ መንግስት ወደ ስልጣን በሚመጣበት ጊዜ የባቢሎዊያን አስተምህሮና ፍልስፍና ከራሳቸው ጋር በማደባለቅ መንግስታቸውን አጠናከሩ። ከዚያም የግሪክ መንግስት ወደ ስልጣን ሲመጣ በተመሳሳይ ሁኔታ የራሱን ፍልስፍናና ከሜዶንና ፋርስ የወረሰውን አስተምህሮት አንድ ላይ በማደባለቅ መንግስቱን አጠናከረ። የሮም መንግስትም በተመሳሳይ መልኩ ያንኑ ነገር አደረገች። ኪዚያም ክርስቶስ በሚመጣበት ጊዜ ይህ ለዘመናት ሲወርድ ሲዋረድ የመጣውን አስተምህሮና የፍልስፍና ትምህርት ይጠፋል ማለት ነው።
ዛሬስ የሜዶንና የፋርስ ትምህርቶች የሉም? ሚትራይዝም የሚባለው ትምህርት ዛሬ በሁሉም ቤተ-ክርስቲያናት እየተስተማረ አይደለምን? የግሪክ ፍልስፍናስ? አዝጋሚ ለውጥ ትምህርት የመጣው ከግሪኩ ፈላስፋ ከአርስቶትል ነበረ። የሮምም አስተምህሮ ከዚህ የተለየ አይደለም በአሁኑ ዘመን የምንጠቀመው የፍርድ ቤት ደንቦችና ስርዓቶች ከሮም መንግስት የመጣ ነው። ክርስቶስ ሲመጣ እንግዲህ እነዚህን ነገሮችን በሙሉ ያጠፋቸዋል። ዳን 2፡35
ሰዎች “ሰላምና ደኅንነት” ነው ሲሉ ምጥ እርጕዝ ሴትን እንደሚይዛት እንዲሁ ጥፋት በድንገት ይመጣባቸዋል ከቶም አያመልጡም። 1ተሰ 5፡3 ተብሎ የተነገረው በእኛ እንዳይፈጸም በዳንኤልና በራዕይ መጽሐፍ ውስጥ የተጻፉትን ነገሮች በመታዘዝ እንኑር። ክርስቶስም ዳግመኛ ሲመጣ እንባዎችንም ሁሉ ከዓይኖቻቸው ያብሳል፥ ሞትም ከእንግዲህ ወዲህ አይሆንም፥ ኀዘንም ቢሆን ወይም ጩኸት ወይም ሥቃይ ከእንግዲህ ወዲህ አይሆንም፥ የቀደመው ሥርዓት አልፎአልና ብሎ ሲናገር ሰማሁ። ራዕ 21፡4 አሜን ጌታ እየሱስ ሆይ ቶሎ ና።



ዳንኤል ምዕራፍ 7
ይህንን ክፍል በምናጠናበት ጊዜም ከላይ የተመለከትናቸው የትንቢታዊ ቃላቶችና ፊቺዎቻቸው በደንብ ማወቅ አለብን። ዳንኤል ምዕራፍ 2 የንጉስ ናቡከደነዖር ያየው ህልም ሲሆን በዚህ ምዕራፍ 7 ላይ ደግሞ የዳንኤል ራዕይ እንመለከታለን።
በባቢሎን ንጉሥ ቤልሻዛር በመጀመሪያው ዓመት ዳንኤል በአልጋው ላይ ተኝቶ ሳለ ህልም አለመ ራእይም አየ ከዚያም በኋላ ሕልሙን ጻፈ፥ ዋነኛውንም ነገር ተናገረ። ዳንኤል 7፡ 1
ዳንኤልም ተናገረ እንዲህም አለ፦ በሌሊት በራእይ አየሁ እነሆም፥ አራቱ የሰማይ ነፋሳት በታላቁ ባሕር ላይ ይጋጩ ነበር። አራትም ታላላቅ አራዊት ከባሕር ወጡ፥ እያንዳንዲቱም ልዩ ልዩ ነበረች። ዳንኤል 7፡ 2-3 በትንቢታዊ አተረጓጐም ነፋስ= ጦርነት, ባህር= ህዝብ፣ ነገድ፣ ቋንቋ, አራዊት= መንግስታት ሲሆን ይህም በህዝቦች መካከል ጦርነት ነበረ ማለት ነው። ከዚህ ጦርነት መካከል የተለያዩ መንግስታት ይነሱ ነበረ።

[image: 7-2.jpg] 




የመጀመሪያው አንበሳ ይመስል ነበር፥ የንስርም ክንፍ ነበረው ክንፎቹም ከእርሱ እስኪነቀሉ ድረስ አይ ነበር፥ ከምድርም ከፍ ከፍ ተደረገ፥ እንደ ሰውም በሁለት እግር እንድዲቆም ተደረገ፥ የሰውም ልብ ተሰጣው። ዳንኤል 7፡4







ይህ በአንበሳ የተመሰለ መንግስት የባቢሎን መንግስት ነው። በመጽሐፍ ቅዱሳችን ስለ እየሩሳሌም ትንቢት ሲነገር እንዲህ ተብሎ ነበረ። አንበሳ ከጭፍቅ ዱር ወጥቶአል፥ አሕዛብንም የሚዘርፍ ተነሥቶአል ምድርሽን ባድማ ያደርግ ዘንድ ከስፍራው ወጥቶአል፥ ከተሞችሽም ሰው የሌለባቸው ፍርስራሾች ይሆናሉ። ኤር 4፡ 7 በዳንኤል ምዕራፍ 2 ላይ ደግሞ እየሩሳሌም በባቢሎን መንግስት እንደጠፋች ተመልክተናል። በአንበሳው ላይ ያለው የንስር ክንፍ ባቢሎን መንግስቱን ሲያስፋፋ ምን ያክል ፈጣን እንደሆነ ለማመልከት ነው። እግዚአብሔር እንደ ንስር ፈጥኖ  የሚወርድንና ቋንቋውን የማታውቀውን ሕዝብ እጅግ ሩቅ ከሆነ ከምድርም ዳርቻ ያስነሳብሃል። ዘዳ 28፡ 49 በዳንኤል ምዕራፍ 2 ባቢሎን በወርቅ የተመሰለች ሲሆን በምዕራፍ 7 ላይ ደግሞ በአንበሳ ተመስሏል። 

እንሆም ሁለተኛው አውሬ ድብ ይመስል ነበረ በአንድ ጐኑም ከፍ ብሎአል በአፉ ውስጥ በጥርሶቹ መካከል ሶስት የጐድን አጥንቶች ነበሩት። እርሱም ‘ተነስ እስክትጠግብ ድርስ ስጋ ብላ’ ተባለ። ዳን 7፡5
[image: Daniel 7 bear.jpg] 

ይህ መንግስት ከባቢሎን ቀጥሎ የመጣ መንግስት (የሜዶንና የፋርስ መንግስት) ነበረ። ሳስቱም የጐድን አጥንቶች የሚያመለክቱት የሜዶንና የፋርስ መንግስት ወደ ስልጣን ሲመጣ 3 ሃይሎችን አሸንፎ ነበረ።
1. ሊድያናዊያን (Lidiyans)
2. ግብጽ (Egypt)
3. ባቢሎን (Babilon)
በሜዶንና የፋርስ ጥምር መንግስት ውስጥ የፋርስ መንግስት ከፍተኛ ስልጣንና ቦታ ነበረው ይህም በመጽሐፍ ቅዱስ ውስጥ ድቡ በአንድ ጐኑ ከፍ ማለቱን ያሳያል።
[image: Daniel 7 beaast leopard.jpg]

ከዚህም በኋላ፥ እነሆ፥ ነብር የምትመስል በጀርባዋም ላይ አራት የወፍ ክንፎች የነበሩአት ሌላ አውሬ አየሁ ለአውሬይቱም አራት ራሶች ነበሩአት፥ ግዛትም ተሰጣት። ዳንኤል 7፡6




ከሜዶንና ፋርስ መንግስት ቀጥሎ ወደ ስልጣን የመጣ መንግስት የግሪክ መንግስት ነው። የዚህ መንግስት መሪ የነበረው አለክሳንደር ዘ ግሬት ሲሆን በመጠጥ አማካኝነት ህይወቱ አልፏል። በነብር የተመሰለው መንግስት ይህ መንግስት ነው። አለክሳንደር ዘ ግሬት ከሞተ በኋላ የግሪክ መንግስት በ 4 ጀነራሎች ተከፋፈለች
1. ካሳንደር (Cassander)
2. ፕቶሌሚ (Ptolemy)
3. ሊይስማኩስ (Lysimachus)
4. ሴሉከስ (Seleucus)
የነብሩ 4 ራሶች እነዚህን በ4 ጀነራሎች የተከፋፋለችውን ግዛቶችን ያመለክታል።


ከዚህም በኋላ በሌሊት ራእይ አየሁ እነሆም፥ የምታስፈራና የምታስደነግጥ እጅግም የበረታች፥ ታላላቅም የብረት ጥርሶች የነበሩአት አራተኛ አውሬ ነበረች ትበላና ታደቅቅ ነበር፥ የቀረውንም በእግርዋ ትረግጥ ነበር ከእርስዋም በፊት ከነበሩት አራዊት ሁሉ የተለየች ነበረች አሥር ቀንዶችም ነበሩአት። ዳንኤ 7፡7




[image: daniel7littlehorn.jpg]




በጣም የሚያስገርመው ነገር ዳንኤል ለሁሉም ስም ከሰጣቸው በኋላ ለዚህ አውሬ ስም አለመስጠቱ ነው። ይህ መንግስት የሚወክለው የሮምን መንግስት ነው። አሥሩም ቀንዶች ከዚያ መንግሥት የሚነሡ አሥር ነገሥታት ናቸው ከእነርሱም በኋላ ሌላ ይነሣል፥ እርሱም ከፊተኞች የተለየ ይሆናል፥ ሦስቱንም ነገሥታት ያዋርዳል። ዳንኤ 7፡ 24 በዚህ ላይ የተጠቀሰው 10 ኦቀንድ በምዕራፍ 2 ላይ በአስር የእግር ጣቶች ተመስሏል። ይህ መንግስት በዘመናት የሸመገለው እስኪመጣ ድረስ፥ ፍርድም ለልዑሉ ቅዱሳን እስኪሰጥ ድረስ፥ ቅዱሳኑም መንግሥቱን የሚወስዱበት ዘመን እስኪመጣ ድረስ አሸነፋቸውም። ዳንኤ 7፡22 የሮም መንግስት አለምን ሲያስተዳድር የነበረው ከ 168 ከ.ክል.በ- 476 ዓ.ም ነው።
ከዚህም በኋላ ከቀሩት ሁሉ ተለይታ እጅግ ስለምታስፈራው፥ ጥርሶችዋም የብረት ጥፍሮችዋም የናስ ስለሆኑት፥ ስለምትበላውና ስለምታደቅቀው የቀረውንም በእግርዋ ስለምትረግጠው ስለ አራተኛይቱ አውሬ፥ በራስዋም ላይ ስለ ነበሩ ስለ አሥር ቀንዶች፥ በኋላም ስለ ወጣው፥ በፊቱም ሦስቱ ስለ ወደቁ፥ ዓይኖችና ትዕቢት የተናገረ አፍ ስለ ነበሩት፥ መልኩም ከሌሎች ስለ በለጠ ስለ ሌላው ቀንድ እውነቱን ለማወቅ ፈቀድሁ። እነሆም፥ ያ ቀንድ ከቅዱሳን ጋር ሲዋጋ አየሁ፥ በዘመናት የሸመገለው እስኪመጣ ድረስ፥ ፍርድም ለልዑሉ ቅዱሳን እስኪሰጥ ድረስ፥ ቅዱሳኑም መንግሥቱን የሚወስዱበት ዘመን እስኪመጣ ድረስ አሸነፋቸውም። እንዲህም አለ፦ አራተኛይቱ አውሬ በምድር ላይ አራተኛ መንግሥት ትሆናለች እርሱም ከመንግሥታት ሁሉ የተለየ ይሆናል፥ ምድሪቱንም ሁሉ ይበላል፥ ይረግጣታል ያደቅቃትማል። ዳንኤል 7፡19-23
እንግዲህ ይህ አስር ትንሹ ቀንድ የሚገዛው ከ 476ዓ.ም እስከ ክርስቶስ ዳግም ምጻት ድረስ ነው። በዘመናት የሸመገለው እስኪመጣ ድረስ፥ ፍርድም ለልዑሉ ቅዱሳን እስኪሰጥ ድረስ፥ ቅዱሳኑም መንግሥቱን የሚወስዱበት ዘመን እስኪመጣ ድረስ አሸነፋቸውም። ዳን 7፡22

ቀንዶችንም ተመለከትሁ እነሆም፥ በመካከላቸው ሌላ ትንሽ ቀንድ ወጣ፥ በፊቱም ከቀደሙት ቀንዶች ሦስት ተነቃቀሉ እነሆም፥ በዚያ ቀንድ እንደ ሰው ዓይኖች የነበሩ ዓይኖች በትዕቢትም የሚናገር አፍ ነበሩበት። ዳን 7፡8

በትንሹ ቀንድ የተፈነቃቀሉት 3 ሀገሮች ቀንዶች የሚከተሉት ናቸው።
ሀ. ሂሉሪ (Heluri)
ለ. ቫንዳልስ (Vandals)
ሐ. ኦስትሮጐት (Ostrogoths)

ነገር ግን፥ ወንድሞች ሆይ፥ ስለ ጌታችን ስለ ኢየሱስ ክርስቶስ መምጣትና ወደ እርሱ ስለ መሰብሰባችን፥ በመንፈስ ወይም በቃል ወይም ከእኛ እንደሚመጣ በመልእክት። የጌታ ቀን ደርሶአል ብላችሁ፥ ከአእምሮአችሁ ቶሎ እንዳትናወጡ እንዳትደነግጡም እንለምናችኋለን።ማንም በማናቸውም መንገድ አያስታችሁ፤ ክህደቱ አስቀድሞ ሳይመጣና የዓመፅ ሰው እርሱም የጥፋት ልጅ ሳይገለጥ፥ አይደርስምና። እኔ እግዚአብሔር ነኝ ብሎ አዋጅ እየነገረ በእግዚአብሔር ቤተ መቅደስ እስኪቀመጥ ድረስ፥ አምላክ ከተባለው ሁሉ፥ ሰዎችም ከሚያመልኩት ሁሉ በላይ ራሱን ከፍ ከፍ የሚያደርገው ተቃዋሚ እርሱ ነው። 2ተሰሎንቄ 2፡1-4
ኢየሱስ ክርስቶስም በሥጋ እንደ መጣ የማያምን መንፈስ ሁሉ ከእግዚአብሔር አይደለም፤ ይህም የክርስቶስ ተቃዋሚው (ፀረ-ክርስቶስ) መንፈስ ነው፤ ይህም እንዲመጣ ሰምታችኋል፥ አሁንም እንኳ በዓለም አለ። 1 ዮሐን 4፡3
ገና ከእናንተ ጋር ሳለሁ፥ ይህን እንዳልኋችሁ ትዝ አይላችሁምን? በገዛ ራሱ ጊዜም ይገለጥ ዘንድ፥ የሚከለክለውን አሁን ታውቃላችሁ። የዓመፅ ምሥጢር አሁን ይሠራልና፤ ብቻ ከመንገድ እስኪወገድ ድረስ አሁን የሚከለክል አለ። ከዚያም  በኋላ ጌታ ኢየሱስ በአፉ እስትንፋስ የሚያስወግደውና፥ በምጻቱ ክብር  ፈጽሞ  የሚያጠፋው አመጸኛ ይገለጣል። የአመጸኛው አመጣጥ በሰይጣን አሰራር ላይ የተመሰረተ ሲሆን ይህም ሐሰተኛ ተምራት በምልክቶችና በድንቅ ነገሮች ሁሉ ይሆናል እንዲሁም ይድኑ ዘንድ እውነትን ባለመውደድ የሚጠፉትን ሰዎች በሚያታልል በተለያየ የክፋት ሥራ ይመጣል። 2ተሰሎንቄ 2፡ 5-10
ስለ ትንሹ ቀንድ መጽሐፍ ቅዱስ የሚሰጠውን መረጃ አንድ በአንድ እንመልከት
· ከአራተኛ አውሬ ነው የተነሳው። ዳንኤ 7፡7-8
· ከአስሩ ቀንዶች መካከል የወጣ ነው። ዳንኤ 7፡8 (ቀንዶችንም ተመለከትሁ እነሆም፥ በመካከላቸው ሌላ ትንሽ ቀንድ ወጣ.....)
· ከአስሩ ቀንዶች በኋላ የሚነሳ ነው። ቁጥር 24 (አሥሩም ቀንዶች ከዚያ መንግሥት የሚነሡ አሥር ነገሥታት ናቸው ከእነርሱም በኋላ ሌላ ይነሣል...)
· ከሌሎቹ የተለየ ይሆናል:: ቁጥር 24 (...... እርሱም ከፊተኞች የተለየ ይሆናል፥ ሦስቱንም ነገሥታት ያዋርዳል።)
· በትዕቢት ይናገራል። ቁጥር 20(......ዓይኖችና ትዕቢት የተናገረ አፍ ስለ ነበሩት፥ መልኩም ከሌሎች ስለ በለጠ ስለ ሌላው ቀንድ እውነቱን ለማወቅ ፈቀድሁ።)
· ሶስት ነገስታትን ያንበረክካል። ቁጥር 20 (በራስዋም ላይ ስለ ነበሩ ስለ አሥር ቀንዶች፥ በኋላም ስለ ወጣው፥ በፊቱም ሦስቱ ስለ ወደቁ....)
· ....አይኑ እንደ ሰው አይን ነበረ የስድብም አፍ ነበረው። ቁጥር 25 (በልዑሉም ላይ ቃልን ይናገራል....)
· የልኡልን ቅዱሳን ይሰባብራል። ቁጥር 25 (....... የልዑልንም ቅዱሳን ይሰባብራል....)
· .... ጊዜንና ህግን ይለውጣል። ቁ 25 (..... ዘመናትንና ሕግን ይለውጥ ዘንድ ያስባል....)
· ለዘመን ለዘናትና ለዘመን እኩሌታ። ቁ 25 (...... እስከ ዘመንና እስከ ዘመናት እስከ እኵሌታ ዘመንም በእጁ ይሰጣሉ።)
· ምድሪቱንም ሁሉ ይበላል። ቁ 23 (እንዲህም አለ፦ አራተኛይቱ አውሬ በምድር ላይ አራተኛ መንግሥት ትሆናለች እርሱም ከመንግሥታት ሁሉ የተለየ ይሆናል፥ ምድሪቱንም ሁሉ ይበላል፥ ይረግጣታል ያደቅቃትማል።)
· እስከ መጨረሻ ይኖራል። ቁ 22 (በዘመናት የሸመገለው እስኪመጣ ድረስ፥ ፍርድም ለልዑሉ ቅዱሳን እስኪሰጥ ድረስ፥ ቅዱሳኑም መንግሥቱን የሚወስዱበት ዘመን እስኪመጣ ድረስ አሸነፋቸውም።)
· በልዑሉም ላይ የስድብ ቃልን ይናገራል፥ የልዑልንም ቅዱሳን ይሰባብራል፥ ዘመናትንና ሕግን ይለውጥ ዘንድ ያስባል እስከ ዘመንና እስከ ዘመናት እስከ እኵሌታ ዘመንም በእጁ ይሰጣሉ። ዳንኤል 7፡25
ይህ ትንሹ ቀንድ የጳጳሳዊ አስተዳደር ነው።
ስድብ ማለት ምን ማለት ነው?
እኔና አብ አንድ ነን። አይሁድም። ስለ መልካም ሥራ አንወግርህም፤ ስለ ስድብ፤ አንተም ሰው ስትሆን ራስህን አምላክ ስለ ማድረግህ ነው እንጂ ብለው መለሱለት። ዮሐንስ 10፡30.33
እምነታቸውንም አይቶ። አንተ ሰው፥ ኃጢአትህ ተሰረየችልህ አለው። ጻፎችና ፈሪሳውያንም። ይህ የሚሳደብ ማን ነው? ከአንዱ ከእግዚአብሔር በቀር ኃጢአት ሊያስተሰርይ ማን ይችላል? ብለው ያስቡ ጀመር። ሉቃ 5:20,21
· የጳጳሱ የዳኝነት ስልጣን ሃጥያትን ይቅር ማለትንም ያካትታል። “chatholic encyclopedia, vol 12, art “pope” p.265
· አንተ የዘላለም ካህን ነህ ይሉታል ቀሳውስጦቹ... እርሱ ከእንግዲህ ወዲህ የአዳም የሃጥያት ልጅ ያልሆነ፡ ከእንግዲህ ወዲህ ሰው ያልሆነ ነገር ግን ሌላ ክርስቶስ የሆነ... ከታላቁ ከእግዚአብሔር በላይ ሃይል ያለው ታልቁ ገዢ የዘላለም ካህን ነው። The catholic National, July, 1895
· ሃጥያተኞችን ይቅር ብሎ ከሲኦል ሰንሰለት ነፃ ሊያደርግ የሚችል በሰማይና በምድር ብትፈልጉ አንድ ፍጡር ታገኛላችሁ ያም የተለየ ፍጡር ቄሱ ነው። የሮማን ካቶሊካዊት ቄስ። The Catholic Priest p. 78
· ካርዲናል ቤላርሚን እንደተናገሩት “ክርስቶስ የቤተ ክርስቲያን ራስ ለመሆኑን ለመግለጽ፡ በመጽሐፍ ቅዱስ ውስጥ ለክርስቶስ የተሰጠ ሰሞች በሙሉ አንድም ሳይቀር ለጳጳሱ ይውላሉ።On authority of councils, vol 2, p.226

...የልዑልን ቅዱሳን ይሰባብራል..... ዳንኤ 7፡25
· ቤተክርስቲያን በግፍ ገድላለች፡ አሰቃይታለች። ይህንን የሚክድ ደግሞ ለቤተ ክርስቲያን ጀማሪ የሆነ መሆን አለበት። (Western watchman. Dec 23/1908)
· ቤተ ክርስቲያን መለኮታዊ መብቷን በመጠቅማ ስርአቷን ወይም ትዕዛዟን የማይቀበሉትን ሰዎች ፣ ዕቃዎቿን ማውደም፣ ሰዎቻቸውን የማሰር እንደገናም በእሳት እንዲቃጠሉም የመፍረድ ስልጣን አላት። በእኛም ዘመን ለስቃይ የሚዳርጉ አደገኛ ቅጣቶችን እስከሞት የሚያደርስ እንኳን ቢሆን የማከናወን መብት አላት። የእኛን ወይም የቤተ ክርስቲያንን ትዕዛዝ እምቢ ማለትን የመሰለ ከስር መሰረቱ ተነቅሎ መውጣት ያለበት አደገኛ ወደ መቃብር የሚያስወርድ ሌላ ምንም አይነት ወንጀል የለም። Public Ecclesiastical
· የካቶሊክን ሃይማኖት ሲቃወሙ የነበሩትን ሲጨፈጭፍና ሲገድል የነበረው ዘ እንኪውዚሽን በመባል የሚታወቀው የሮም ካቶሊካዊት ቤተ ክርስቲን ድርጅት በሰው ዘር መዝገብ ላይ ጥቁር ጠባሳ ጥለው የሄዱት መካከል ዋንኛው እንደሆነ ልናውቅ ይገባል። Will Durant, The Story of Civilization, vol 4 p.78  
· የሮም ካቶሊካዊት ቤተ ክርስቲያን በግፍ ስትጨፈጭፋቸውና ስትገድላቸው ስለነበሩት ሰዎችም ሙሉ ለሙሉ ሰው እንዲገነዘበው ለማድረግ ወይም ለማስረዳት መሞከር የማይቻል ሲሆን በተጨማሪም ስቃያቸውን የቱንም ያህል የመረዳት ችሎታ ወይም ሃይል ያለው ማንም ሰው ሊገነዘበው አይችልም። W. Leeky, History of the Rise and Infulence of the Spirit of Rationalism in Europe, Vol 2. p. 32
መጽሐፍ ቅዱስ ይህ የክርስቲያኖች መገደልና መጨፍጨፍ የሚቆየው ለዘመን ለዘመናት እና ለዘመን እኩሌታ ነው። ዳን 7፡ 25
			ዘመን = 360 ቀናት
			ዘመናት = 720 ቀናት                                   
	         ዘመን እኩሌታ = 180 ቀናት                                  
				  1260 ቀናት

ታላቅንም ነገርና ስድብን የሚናገርበት አፍ ተሰጠው፥ በአርባ ሁለት ወርም እንዲሠራ ሥልጣን ተሰጠው። ራዕ 13፡ 5
ሴቲቱም ሺህ ከሁለት መቶ ስድሳ ቀን በዚያ እንዲመግቡአት በእግዚአብሔር ተዘጋጅቶላት ወደ ነበረው ስፍራ ወደ በረሀ ሸሸች። ራዕ 12፡6
በትንቢት አተረጓገም አንድ ቀን እንደ አንድ አመት ይቆጠራል።
	
ምድሪቱን በሰላለችሁባት ቀን ቍጥር፥ አርባ ቀን፥ ስለ አንድ ቀንም አንድ ዓመት፥ ኃጢአታችሁን አርባ ዓመት ትሸከማላችሁ፥ ቍጣዬንም ታውቃላችሁ። ዘሁ 14፡34
እነዚህንም በፈጸምህ ጊዜ በቀኝ ጐድንህ ትተኛለህ፥ የይሁዳንም ቤት ኃጢአት ትሸከማለህ አንድን ዓመት አንድ ቀን አድርጌ አርባ ቀን ሰጥቼሃለሁ። ሕዝ 4፡6
ስለዚህ ጳጳሳዊ አስተዳደር የጀመረው በ 538 ዓ.ም ነው ስለዚህ ይህ መንግስት የሚገዛው ለ1260 ዓመት ነው ማለት ነው።
		538 + 1260 = 1798 ይሆናል ማለት ነው
· የናፖሊዮን ቦናፓርቴ የጦር ጄነራል የሆነው ባርትየር ወደ ሮም በማምራት የጳጳሳዊውን ግዛት ደምስሶ ከሃይማኖት ጋር ግንኙነት የሌለውን አስተዳደር አፀና። The Encyclopedia Americana, 1941 edition
· ጄኔራል ባርትየር በየካቲት ወር በወሩም በአስረኛው ቀን በ1798 ወደ ሮም በመግባት ሌላ የፖሎቲካ አስተዳደር አወጀ በዚህም ሳቢያ ግማሽ አውሮፓ ጳጳሱ ከግዛቱ ሞቷል የናፖሊዮንም ሃይል ይከበራል ብለው አሰቡ። The Modern Papacy, Rev. Joseph Rickaby, p. 1
· በ1798 በሮም የአንድ ፈረንሳዊ መገደል ፈረንሳይ ዘላለማዊዋን ከተማ እንድትቆጣጠርና ጊዜያው ጳጳሳዊ አስተዳደሩም ወደ መጨረሻ እንዲመጣ ምክንያት ሆኗል። ዕድሜው የገፋውም እራሱ ጳጳሱ ከሃገር እንዲሰደድ ተደርጐ ባዶውን መቅረቱ የቤተ ክርስቲያን ጠላቶች ፈነጠዙ። በመጨረሻም የተሰየመው ጳጳሳችንም ከስራው ተሰናበተ። Church History, P. 24
...........ዘመናትንና ሕግን ይለውጥ ዘንድ ያስባል እስከ ዘመንና እስከ ዘመናት እስከ እኵሌታ ዘመንም በእጁ ይሰጣሉ። ዳን 7፡25

ይህም ብቻ ሳይሆን የሰንበትንም ቀን ከቅዳሜ ወደ እሁድ የቀየረው ጳጳሱ ነው። ከዚህም የተነሳ በአለም ላይ ያለ ህዝብ ሁሉ ጳጳሱ ላቋቋመው ሰንበት ሰገዱ። ..... ምድርም ሁሉ አውሬውን እየተከተለ ተደነቀ። ራዕ 13፡3 እንዲሁም ራዕ 13፡4 ላይ እንዲህ ይላል ለዘንዶውም ሰገዱለት፥ ለአውሬው ሥልጣንን ሰጥቶታልና፤ ለአውሬውም። አውሬውን ማን ይመስለዋል፥ እርሱንስ ሊዋጋ ማን ይችላል? እያሉ ሰገዱለት።
ተመልከቱ እንግዲህ ራዕ 13፡4 አውሬው (ጳጳሱ) ላቋቋመው ሰንበት የሚሰግድ ሰው በተዘዋዋሪ ለዘንዶ (ለስይጣን) እየሰገደ እንዳለ ነው የሚናገረው። የእግዚአብሔር ህግ ሲጣስ እግዚአብሔር እራሱ ስራውን ይሰራል። እግዚአብሔር ሆይ ሕግህ እየተጣሰ ነውና ጊዜው አንተ የምትሰራበት ጊዜ ነው። መዝ 119፡126
ለመሆኑ ከሃጥያት በስተጀርባ ያለው ሰው እሱም የሃጥያት ሰው (man of sin) የተባለው ሰራውን የሚሰራው ከማን ጋር ይሁን? የሚለውን ጥያቄ ስንመለከት በጣም የሚያስደንቅ ነገር እናገኛለን። በአሁኑ ዘመን ጳጳሱ (የሃጥያት ሰው) ከአለማችን ታላላቅ ሰዎችና ሃያላን ሀገራት ጋር እየሰራ ይገኛል። በቴሌቪዥን የምንመለከተው፣ በኢንተርኔት የምንመለከተው፣ በጋዜጣ የምንመለከተው ሁሉ ይህን እውነታ ነው። በቅርቡ የተመረጠው ጳጳስ ፍራንሲስን በተመለከተ በመጀመሪያ እንኳን ደስ አለህ የሚለውን መልዕክት ያስተላለፈው የአሜሪካው ፕሬዝዳንት ባራክ ኦባማ ናቸው። የሚከተሉትን ፎቶዎች እንመልከት

ስለዚህ ይህንን ሁሉ በመመልከት ሩጫችንን ወደ ጌታችን እየሱስ ክርስቶስ እናድርግ። ዘመኑ እጅግ ከፍቷል፤ በመጽሐፍ ቅዱስ ላይ የተጠቀሱት ትንቢቶች ሁሉ ፍፃሜ እያገኙ ነው። እግዚአብሔር እንዲህ ይላል በምድርም ለሚኖሩ ለሕዝብም ለነገድም ለቋንቋም ለወገንም ሁሉ ይሰብክ ዘንድ የዘላለም ወንጌል ያለው ሌላ መልአክ ከሰማይ መካከል ሲበር አየሁ፤ በታላቅ ድምፅም። የፍርዱ ሰዓት ደርሶአልና እግዚአብሔርን ፍሩ ክብርንም ስጡት፤ ሰማይንና ምድርንም ባሕርንም የውኃንም ምንጮች ለሠራው ስገዱለት አለ። ሌላም ሁለተኛ መልአክ። አሕዛብን ሁሉ የዝሙትዋን ቍጣ ወይን ጠጅ ያጠጣች ታላቂቱ ባቢሎን ወደቀች፥ ወደቀች እያለ ተከተለው። ሦስተኛም መልአክ ተከተላቸው፥ በታላቅ ድምፅ እንዲህ እያለ። ለአውሬውና ለምስሉ የሚሰግድ በግምባሩም ወይም በእጁ ምልክቱን የሚቀበል ማንም ቢኖር፥ እርሱ ደግሞ በቍጣው ጽዋ ሳይቀላቅል ከተዘጋጀው ከእግዚአብሔር ቍጣ ወይን ጠጅ ይጠጣል፥ በቅዱሳንም መላእክትና በበጉ ፊት በእሳትና በዲን ይሳቀያል።ራዕ 14፡6-10

እንግዲህ ወንድሞቼና እህቶቼ በዚህ በመጨረሻ ዘመን መጽሐፍ ቅዱስ እንደሚለው ሰማይንና ምድርን፣ ባህርን፣ የውሃ ምንጮችን ለፈጠረው ለእግዚአብሔር ብቻ መስገድ እንዳለብን ያስጠነቅቅናል። እኛም ለውዱ ፈጣሪያችን ብቻ መስገድ እንድንችል እግዚአብሔር በፀጋው ይርዳን አሜን!!!!
እግዚአብሔር ይባርካችሁ



የወላይታ ሶዶ ዩኒቨርሲቲ የተማሪዎች ፌሎሺፕ

